
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Bolalar va o’smirlar sport maktablarining boshlang’ich tayyorgarlik bosqichida 

yosh voleybolchilarni tayyorgarligini boshqarish 

E.Z.Nurmatov JDPI o’qituvchi  

SH.Nazarov JDPI 2-bosqich magistr 

Jismonan va ma’nan barkamol avlodni tarbiyalashda muhim omil bo‘lgan 

jismoniy tarbiya jarayoni va uning samarali shakli bo‘lmish jismoniy tarbiya 

darsini unumli tashkil qilish ustida olib borilayotgan ilmiy va uslubiy tadqiqotlar 

doirasi borgan sari kengayib bormoqda (I.G.Skachkov, 1993: V.A. Golomazov, 

V.D.Kovalev, A.G. Melnikov, 1976: Zuoza Kazevich, 1983: Yu.M. Yunusova, 

2002: Yu.D.Jeleznyak, L.N. Slunskiy, 1989 va b.) 

Bu borada olib borilayotgan tajriba va tadqiqotlarning natijalari alohida 

ahamiyat kasb etib, diqqatni o‘ziga jalb qiladi. Chunonchi, I.G.Skachkov (1993) 

ning fikriga ko‘ra haftasiga ikki marta o‘tkaziladigan jismoniy tarbiya darsi 

o‘quvchilarning kundalik jismoniy yuklamasining 11% ni tashkil etar ekan. Agar 

dars har kuni 1 soatdan rejalashtirilsa ham kundalik jismoniy yuklama 33 % 

foizdan oshmas ekan. 

Ushbu vaziyatni e’tiborga olib u jismoniy tarbiya darsining ko‘p funksional 

variantini taklif etdi. Mazkur dars varianti bir darsni o‘zida jismoniy tarbiya 

dasturidagi barcha vositalarni (gimnastika, engil atletika, sport o‘yinlari turlari 

elementlarini) o‘z ichiga oladi. 

S.A.Aslaxanov jismoniy tarbiya darslarida jismoniy sifatlarni samarali 

rivojlantiruvchi xalq harakatli o‘yinlarining hajmini nihoyatda ko‘paytirish 

zarurligiga e’tibor qaratadi. 

Aynan sport va harakatli o‘yinlarni aksariyat o‘z tarkibiga kiritgan jismoniy 

tarbiya darslarining yuqori samaradorligini isbot qiluvchi tadqiqotlar ko‘lami 

so‘nggi yillardanjudakengayib bormoqda. (T.Usmonxodjaev, F.Xo‘jaev, 1992: 

L.V.Bilaeva, I.M.Korotkov 1979, A.I.Lisitsa, 1991: G.A.Furmanov, 1989: 

F.N.Nasriddinov, A.SH. bosimov, 1993: U. Boraboev, 2001: V.V.Kuzin, 

S.A.Polievskiy,2000 va b) 



Ushbu yo‘nalish doirasida tadqiqot olib borgan deyarli barcha olimlar 

umumta’lim o‘rta maktablarda o‘tkaziladigan jismoniy tarbiya darslari qanday 

turdan (engil atletika, gimnastika, voleybol, basketbol va h.z.) iborat bo‘lmasin 

dars mavzusiga moslashtirilgan harakatli o‘yinlardan foydalanish 

mashg‘ulotlarning samaradorligini ta’minlaydi degan xulosaga kelishgan. Maslan, 

A.G.Furmanov,1979: M.S.Bril,1980: M.A.Kurbanova, 1997 va boshqalarning 

fikricha maktab o‘quvchilari bilan voleybol bo‘yicha o‘tkaziladigan jismoniy 

tarbiya darsida ixtisoslashtirilgan harakatli o‘yinlarni qo‘llash nafaqat maxsus 

jismoniy sifatlarni unumli rivojlantiradi, balki voleybol malakalari texnikasini tez 

sur’atlar bilan shakllanishiga yordam beradi. Chunki voleybol texnikasiga harakatli 

o‘yinlar o‘yinlar yordamida o‘rgatish o‘quvchilarda katta qiziqish uyg‘otadi. 

Demak, voleybol bo‘yicha o‘tkaziladigan jismoniy tarbiya darslarida o‘ziga xos 

harakatli o‘yinlarni tanlash va dars vazifalariga qarab ularni qo‘llash muhim 

ahamiyat kasb etadi. 

    Jismoniy tarbiya va sport millat genofondini shakllantirish va barkamol avlodni 

tarbiyalashda kafolatli omil sifatida borgan sari o‘quvchi yoshlarning kundalik 

turmush tarziga singib bormoqda. 

1999 yil 27 maydagi Vazirlar Mahkamasining “O‘zbekistonda jismoniy 

tarbiya va sportni yanada rivojlantirish chora tadbirlari” to‘g‘risidagi 271-sonli 

qaroriga binoan ta’lim muassasalarida jismoniy tarbiya darslari hajmini oshirilishi, 

“Umid nihollari”, “Barkamol avlod”, “Universiada” kabi 3 bosqichli musobaqalar 

tizimini tatbiq etilishi, “Alpomish” va “Barchinoy” test sinovlarining joriy 

qilinishi, O‘zbekiston Respublikasi birinchi Prezidenti I.A.Karimovning 

“O‘zbekiston bolalar sportini rivojlantirish jamg‘armasini tuzish” va shu masala 

bo‘yicha Vazirlar Mahkamasining maxsus qarori kabi konseptual xujjatlar ushbu 

sohani, ayniqsa yoshlar o‘rtasida yanada jadalroq ommaviylashishiga keng 

huquqiy imkoniyatlarni ochib bermoqda. 

O‘rta umumta’lim maktab, akademik litsey va kasb-hunar kollejlari o‘quv 

rejalari tarkibiga mustaqil fan sifatida kiritilgan voleybol darsi o‘quvchi 

yoshlarning jismoniy va funksional imkoniyatlarini oshirish, sog‘lig‘ini 



mustahkamlash, hayotiy zarur malakalarni shakllantirish, maxsus sifatlarni 

tarbiyalash, texnik-taktik va o‘yin malakalariga o‘rgatish ma’naviy madaniy, 

ahloqiy va psixologik xislatlarni kamol toptirishda o‘ta muhim ahamiyatga egadir. 

Jismoniy tarbiya darsining asosiy maqsadi “jismoniy madaniyat” va uning 

tarkibiy yo‘nalishlari (jismoniy tarbiya, sport, jismoniy va funksional tayyorgarlik, 

jismoniy sifatlar va hokazo) haqida dastlabki bilim berish, hayotiy zarur harakat 

malakalari va ko‘nikmalarni shakllantirish, asosiy jismoniy sifatlarini 

tarbiyalashdan iborat. O‘z salomatligi va jismoniy qudratini mustahkamlash 

o‘quvchi yoshlarning nafaqat shaxsiy ishi, balki bu mas’uliyat ularning jamiyat 

oldidagi burchi ekanligini ongiga singdirish o‘qituvchi tomonidan hal etiladigan 

muhim masalalardan biri bo‘lishi lozim. Ushbu maqsadga erishish yosh avlodni 

“katta” hayotga tayyorlash, bo‘lajak kasbiy faoliyatni samarali tashkil qilish, 

turmush qiyinchiliklarini engib o‘tish va O‘zbekiston qurolli Kuchlari safida harbiy 

xizmatni sharaf bilan ado etish imkoniyatini yaratadi. 

Jismoniy tarbiya darsining vazifalari yuqorida qayd etilgan maqsadlardan 

kelib chiqqan holda sog‘liqni mustahkamlash, umumiy va maxsus jismoniy 

sifatlarni rivojlantirish, muayyan sport turi (voleybol)ga xos harakat malakalari 

texnikasiga o‘rgatish hamda sport intizomini shakllantirish, raqibini hurmat qilish 

hissiyotini uyg‘otish, iroda, diqqat va sezgirlik kabi xislatlarni tarbiyalashdan 

iborat. 

Darsning tuzilishi va mazmuni. Voleybol bo‘yicha o‘tkaziladigan jismoniy 

tarbiya darsi, shu jumladan voleybol darsi 3 qismdan tashkil topadi. 

1 qism – tayyorlov 8-10 daqiqaga teng bo‘lib, o‘z ichiga sinfni tashkil etish 

(saflanish, navbatchi o‘quvchini o‘qituvchiga davomat haqida axborot berishi, dars 

vazifalari bilan tanishtirish), saf mashqlari, umumiy va maxsus mashqlarni kiritadi. 

Darsni tayyorlov qismida beriladigan mashqlar shu darsni maqsad vazifalarini 

echishga qaratilgan bo‘lishi lozim. Tayyorlov mashqlari tana muvozanatini 

saqlash, qaddi-qomatni shakllantirish, yurish, yugurish, sakrash, kuch, tezkorlik, 

chaqqonlik, chidamkorlik va egiluvchanlik sifatlarini tarbiyalashga mo‘ljallanadi. 

Darsning tayyorlov qismi o‘quvchilar organizmini “qizitish” va uni funksional 



jihatdan shu darsning asosiy qismiga tayyorlashdan iborat. Darsning ushbu qismini 

o‘tkazish shiddati dastlab sekin-asta oshirilib, shu qismni o‘rtasidan yana 

sekinlashtirilishi kerak. 

Asosiy qism 25-30 daqiqa davom etadi. Mazkur qismda darsni asosiy 

maqsad va vazifalari echiladi. Texnik-taktik malakalar o‘zlashtiriladi. Buning 

uchun o‘rganiladigan o‘yin malakalariga oid taqlid va to‘p bilan bajariladigan 

mashqlar qo‘llaniladi. Malakalarga o‘rgatish va ularni shakllantirish yakka tartibda 

yoki kichik guruhlar va barcha o‘quvchilar ishtirokida amalga oshiriladi. Bu 

qismda o‘rgatish jarayoni sekin shiddatda, takomillashtirish jarayoni esa katta 

tezlikda kechishi lozim. 

Yakuniy qism 3-5 daqiqa davom etadi. Bu qismning maqsadi o‘ta sekin 

shiddatda ijro etiladigan mushaklarni bo‘shashtiruvchi va taranglashtiruvchi 

mashqlar hamda milliy harakatlio‘yinlar yordamida charchoqni bartaraf etish, 

organizmning funksiyalari va ish qobiliyatini tiklashga qaratiladi. 

Dars davomida jismoniy siftlarni tarbiyalash, harakat (texnik-taktik) 

malakalari texnikasiga o‘rgatish va ularni takomillashtirish turli pedagogik uslublar 

quyidagilardan iborat: 

- tushuntirish; 

- ko‘rsatish (namoyish etish); 

- muayyan malakani qismlarga bo‘lib o‘rgatish; 

- malakani to‘liq holda sekin va katta tezlkda o‘rgatish; 

- qaytarish; 

- o‘yin uslubi; 

- musobaqa uslubi va hokazo. 

O‘rgatish jarayonida, bundan tashqari, rag‘batlantirish va jazolash, 

ishontirish kabi usullar ham o‘rin oladi. 

Har bir uslubni qo‘llashda o‘ziga xos vositalar (mashqlar)dan foydalaniladi. 

Voleybol bo‘yicha o‘tkaziladigan jismoniy tarbiya darsi yakunida, aksariyat 

hollarda, o‘quv o‘yini o‘tkaziladi. Bunday o‘yinlarni o‘tkazish davomida o‘yin 



qoidalarini o‘zlashtirishga va hakamlik qilish sirlarini o‘rgatishga alohida e’tibor 

qaratiladi. 

O‘rgatish va takomillashtirish jarayonida beriladigan vazifa, shu jumladan 

qo‘llaniladigan mashqlar “oddiydan murakkabga”, “o‘tilganidan o‘tilmaganiga” va 

“engilidan og‘iriga” kabi didaktik tamoyillarga rioya qilish shart. 

